
Wie ich noh Weidenpesch kom, dat wor et fünfte Schulljohr, do hatte mer jo noch die aale Bänk, dat sin
su lange Reihebänk gewäse, do kunnt mer der Setz huhklappe. 

Dann reef der Lehrer: “Nach vorne!” Moots de mem Heff noh vürre kumme, wenn dä dich reef. Un dann
moots de dä Füllhalter bovven en die Rill läge. Ich kom von Longerich, do wor dat alles nit esu, kumme
noh vürre, “Damit de Bescheid weiß, der Füllhalter hört oben en die Rille.” Ich sage: “Jawohl, Herr
Lehrer!” Dann ben ich widder zeröck. 

Irgendwann am anderen Dag oder wat, widder noh vürre. Wat hatt ich en der Hand? Dä Füller. Dat ging
noch ens god. Beim drette Mol han ich se geraaf kräge, do hät dä mich üvver die eetste Bank gelaht un
dann mem Röhrstock, do gov et ävver, oh, do han ich ävver paar Stund nit richtig setze künne. Dä schlog
wirklich drop. Dä wor unheimlich. 

Wenn dann - wie heeß dat fröher? - also nit so wie Naturkunde, die hatten ja an dä Schull ene Gaade,
un en däm Gaade, do durfte mer däm Lehrer dann helfe. Wann jetz su die Zigg de Erdbeere kome, do
durf ich bei mingem Fründ nit metgonn. Mer han die Erdbeere nit en dat Körvche gedon, mer han die
en de Muul gedon un do hät dä kein Mameled koche künne. Un do wor dä beleidig. Mir zwei moote dann
en der Klass blieve. Un do moote mer irgendjet avschrieve. 

Dä woss nit, dat mir su eng zosammehinge: “Geh mal nach Hause bei dem seine Eltern, lass mal hier
dieses Blatt unterschreiben.” Un do ben ich an de Rennbahnstroß gegange vun der Nüüßer Stroß us
do vun der Schull. Hügg heiß die jo »Florianschule« . Dann ben ich en der Weidenpescher Park gegange,
han ich erop geluurt, de Balkontür es zo, do kanns de klingele, es keiner do, Balkondür op, ben ich
widder zoröckgetalp un han gesaht: “Herr Lehrer, da war keiner.” Mer han uns nie gägesiggig verrode.
Dat hät dä ävver och irgendwann eruskräge. Un dann gov et och widder Ress. 

Oder morgens fröh ens Brüdcher metgenomme, ävver nie met dä selve, immer woanders. Dat es hügg
alles vörbei, hügg es dat direk Mundraub un - ah- , sa' mer ens, dä Blödsenn ha' mer och gemaht. 

Och fröher bei uns wor dat Schwemmbadd, dat wor en der Friedrich-Karl-Stroß, dat woren fröher
Schrebergääden. Als Kind bes de automatisch en der Schrebergaade geschröömp un dann häs de ens
geguck, wat gov et zo ernte. Do woren em Zung üvverall esu Löcher, wo mer durchpassten. Die Zigg,
die wor esu. Wann ich dann die Aal do höre, dat hätte mer uns fröher nit erlaube dörfe, su jet hät et
fröher nit gegovve!” 

Un? Hügg spreche mer och esu. 

